
Numri i dokumentit:     05337948 

 

 

PN.nr.171/24 

 

GJYKATA E APELIT E KOSOVËS – DEPARTAMENTI PËR KRIME TË RËNDA, në 

kolegjin e përbërë nga gjyqtarët Afërdita Bytyçi - kryetar, Bashkim Hyseni dhe Ferit Osmani, 

anëtarë, me bashkëpunëtorin profesional Bajram Rexhahmetaj, në çështjen penale ndaj të 

pandehurit F.V. për shkak të veprës penale, Blerja, posedimi, shpërndarja dhe shitja e paautorizuar 

e narkotikëve dhe substancave psikotrope dhe analoge nga neni 267 par.1 të KPRK-së, duke 

vendosur në lidhje me ankesën e mbrojtësit të pandehurit F.V. – av.A.D. e ushtruar ndaj 

aktvendimit të Gjykatës Themelore në Mitrovicë – Departamenti për Krime të Rënda, 

PKR.nr.389/20, i datës 26.12.2023, në seancën e kolegjit të mbajtur më datë 09.02.2024, mori 

këtë: 

 

A K T V E N D I M 

 

REFUZOHET si e pabazuar ankesa e mbrojtësit të pandehurit F.V. av.A.D. ndërsa aktvendimi 

i Gjykatës Themelore në Mitrovicë – Departamenti për Krime të Rënda, PKR.nr.389/20, i datës 

26.12.2023, VËRTETOHET.  

 

A r s y e t i m i 

 

Prokuroria Themelore në Mitrovicë – Departamenti për Krime të Rënda, ka ngritur aktakuzën, 

PP/I.nr.228/19, të datës 02.11.2020, ndaj pandehurve; Sh.S. dhe S.I. për shkak të veprës penale 

Posedimi i paautorizuar i narkotikëve, substancave psikotropike apo analoge nga 269 par.2 të 

KPRK-së, E.S. për shkak të veprës penale, Blerja, posedimi, shpërndarja dhe shitja e 

paautorizuar e narkotikëve dhe substancave psikotropike dhe analoge nga neni 267 par.2 të 

KPRK-së, dhe të pandehurit F.V. për shkak të veprës penale, Blerja, posedimi, shpërndarja dhe 

shitja e paautorizuar e narkotikëve dhe substancave psikotrope dhe analoge nga neni 267 par.1 

të KPRK-së. 

 

Gjykata Themelore në Mitrovicë – Departamenti për Krime të Rënda, me aktvendimin, 

PKR.nr.389/20, të datës 26.12.2023, ka refuzuar kundërshtimin e provave si të pabazuar të 

ushtruar nga mbrojtësi i të pandehurit F.V. av.A.D. 

 

Kundër këtij aktvendimi në afatin ligjor ka paraqitur ankesë: 

 

Mbrojtësi i të pandehurit F.V. av.A.D. për shkak të shkeljeve esenciale të dispozitave të 

procedurës penale, dhe vërtetimit të gabuar dhe jo të plotë të gjendjes faktike, me propozim që 

Gjykata e Apelit të aprovojë ankesën si të bazuar, të anuloj aktvendimin e ankimuar dhe çështjen 

të kthej në rivendosje, apo të njëjtin të ndryshoj dhe të hudhë poshtë akuzën.  

 

Prokuroria e Apelit e Kosovës në Prishtinë, me parashtresën PPN.I.nr.63/24, të datës 06.02.2024, 

ka propozuar që të refuzohet si e pabazuar ankesa e mbrojtësit të pandehurit F.V. av.A.D. ndërsa 

aktvendimi i ankimuar të vërtetohet. 

 

Gjykata e Apelit e Kosovës, pas shqyrtimit të shkresave të lëndës dhe vlerësimit të pretendimeve 

ankimore në ankesa, gjeti se: 

 

Ankesa është e pabazuar.  

  

Pretendimet ankimore 

Në ankesë mbrojtësi i të pandehurit F.V. av.A.D. thekson se aktvendimi i ankimuar është i 

përfshirë në shkelje esenciale të dispozitave të procedurës penale, për faktin se aktakuza e ngritur 

nga ana e Prokurorisë është e pa argumentuar me provat në të cilat është bazuar. I pandehuri e 

konteston cilësimin juridik të veprës penale, pasi që i njëjti është konsumues i marihuanës së 

gjetur në lokalin e tij, dhe i njëjti nuk ka pasur për qëllim shitjen apo shpërndarjen e saj, pra sipas 

këtij fakti në veprimet e tij nuk qëndrojnë elementet qenësore të veprës penale e cila i vihet barrë. 

Për më tepër të pandehurit S.I. dhe Sh.S. tek të cilët është gjetur sasia e marihuanës në peshë prej 

1.10gr dhe 0.51gr, kanë deklaruar se të njëjtit janë furnizuar nga i pandehuri G.S. në lokalin e të 

pandehurit F.V. si dhe i njëjti nuk e konteston faktin se në lokalin e tij dhe në shtëpinë e tij, është 

gjetur sasia e narkotikut, të cilën deklaron se e ka blerë më parë nga persona të panjohur dhe të 

njëjtën e ka ndarë në sasi të caktuara për konsumimin e saj.  

 

Gjetjet e Gjykatës së Apelit 

 

Gjykata e Apelit, duke vlerësuar aktvendimin e ankimuar sipas pretendimeve ankimore, por edhe 

sipas detyrës zyrtare në drejtim të shkeljeve esenciale të dispozitave të procedurës, gjen se i njëjti 

nuk është i përfshirë me shkelje esenciale të dispozitave të procedurës penale të parapara në 

dispozitën e nenit 384 të KPPK-së, apo shkelje tjera e të cilët do ta kushtëzonin anulimin e 

aktvendimit. Nga shikimi i aktvendimit të gjykatës së shkallës së parë rezulton se gjykata e 

shkallës së parë ka dhënë arsye të mjaftueshme dhe të qëndrueshme me refuzimin e kërkesave 

të mbrojtjes.  

 

Për këtë Gjykatë, aktakuza e ngritur nga ana e Prokurorisë Themelore në Mitrovicë, përmban të 

gjitha elementet e duhura ligjore siç i parasheh dispozita e nenit 235 par.1 të KPPK-së, dispozitë 

kjo që rregullon aktakuzën, ndërsa nuk ekzistojnë arsyet për hedhjen e aktakuzës ashtu siç i ka 

paraparë dispozita ligjore e nenit 244 par.1 nënpar.1.1, 1.2, 1.3, 1.5, 1.6 dhe 1.7 të KPPK-së. 

 

Gjykata vlerësoi dhe provat që është mbështetur aktakuza si: Raporti i ekspertimit të substancave 

narkotike AKF/2019/23522019-2081, i datës 02.10.2019, Raport i ekspertimit të telefonit AKF-

2019-0340 i datës 24.01.2020, Raporti nga hetuesi M.T. i datës 04.01.2018, shënimi zyrtar nga 

hetuesi A.B. i datës 01.08.2019, Procesverbali me foto-dokumentacionin, si dhe provat e tjera të 

cilat gjenden në lëndës.  Nga prova te cilat janë propozuar për tu administruar për gjatë shqyrtimit 

gjyqësore, të gjitha pasqyroj lidhshmërinë me gjendjen faktike për të pandehurin të përshkruar 

si ne dispozitiv të aktakuzës. 

 

Kjo Gjykatë, i gjen si të pabazuara pretendimet ankimore të mbrojtjes se gjykata e shkallës së 

parë nuk ka dhënë arsye të mjaftueshme në raport me dyshimin e bazuar mirë. Kjo për faktin, se 

provat në të cilat mbështetet aktakuza krijojnë këtë standard se vepra penale ka ndodhur dhe 

është kryer nga të pandehurit.  

Për arsyet e lartcekura, kjo Gjykatë vlerëson se gjykata e shkallës së parë ka vepruar drejtë kur 

ka refuzuar kërkesën e mbrojtjes për hedhjen e aktakuzës dhe kundërshtimin e provave, meqë 

pretendimet ankimore në këtë fazë të procedurës penale u vlerësuan si të pabazuara. Ndërsa, nuk 

ekzistojnë arsyet e parapara ligjore për hedhjen e aktakuzës dhe kundërshtimin e provave, ashtu 

siç parashohin dispozitat ligjore të paraparë me nenin 243 paragrafi 1 dhe 244 të KPPK-së. 

 

Nga sa u tha më lartë e konform dispozitës së nenit 416 par. 2 të KPPRK-së, u vendos si në 

dispozitiv të këtij aktvendimi.    

 

 

GJYKATA E APELIT E KOSOVËS – Departamenti për Krime të Renda   

PN.nr.171/24 më datë 09.02.2024 

 

 

B. profesional                                                                          Kryetare e Kolegjit 

________________                                    ___________________ 

Bajram Rexhahmetaj                                              Afërdita Bytyçi 

 


